
ЗАХИДАЛ 24

	 

	БУРХНЫ ИВЭЭЛТ АШУГ ХААН

	 

	1931 оны гуравдугаар сарын 30

	 

	Хаад, ноёдыг хэтэрхий басамжилсан байх вий гэхээс би айх юм. Ер нь тиймэрхүү хүмүүст нэг их магтан хүндэтгүүлээд байх юм тун бага гэж би боддог. Харин одоо бол хэдийгээр эзэн хаан байсан ч гэсэн үнэхээр магтахаас аргагүй тийм нэг их хүний тухай ярих гэж байна. Энэ бол Чандрагупта Маурьягийн ач хүү Ашуг юм. Герберт Ж. Уэллс «Хүн төрөлхтний товч түүх» номдоо (чи зарим романыг нь уншсан байх ёстой) түүний тухай бичихдээ: «Түүхэнд нэр нь гарч гэгээнтэн, авралтан хэмээн элдвээр дээдлэн хүндэтгүүлж байсан түм буман хаад ноёдын дотроос Ашугийн нэр бараг ганцаараа онцгой алдар цууд гарчээ. Ижил мөрнөөс Япон хүртэл түүнийг хүндэтгэн үзэхгүй газар гэж үгүй билээ. Хятад, Төвөд, хэдийгээр сургаалаас нь холдсон ч гэсэн Энэтхэг өөрөө хүртэл түүний нэрийг дурсан хадгалсаар иржээ. Хүмүүс Константин буюу Их Карлын тухай хэдийгээр дам сонссон ч гэсэн Ашугийг л илүү хүндлэн үздэг юм» гэжээ. 

	Энэ бол их магтаал юм. Гэвч энэ бол зүй ёсны зүйл байсан бөгөөд Энэтхэгийн түүхийн тэр үеийг дурсан санахад энэтхэгчүүдэд ч бахдалтай. 

	Чандрагупта христосын эрин эхлэхээс бараг гурван зуун жилийн өмнө нас баржээ. Түүний хүү Биндусара ширээг залгамжлан хорин таван жил хаанчилжээ. Тэрээр грек дахинтай харилцаатай байсан ба Египетийн Птолемей, Өрнөд Азиас Селевкийн хүү Антиохаас түүний ордонд элчнээ суулгаж бас гадаадын улсууд худалдаа хийдэг байв. Египетүүд бөс даавуугаа Энэтхэгээс аваачсан индиго будгаар будаж өөрсдийн занданшуулсан шарилыг энэтхэгийн мосул даавуугаар ороодог байсан нь нэгэнт тодорсон билээ. Бихараас олдсон эртний зүйлийн үлдэгдлээс үзэхэд Маурьягийн үеэс бүр өмнө Энэтхэгт зарим төрлийн шил үйлдвэрлэж байсан нь лавтай байна. 

	Чандрагуптагийн ордонд грекийн элчнээр сууж байсан Мегасфен энэтхэгчүүд гоё ганган эдлэл хэрэглэх дуртай байсан тухай бичээд бас өндөр болж харагдахын тулд тусгай хийцийн гутал өмсдөг байсан гэж онцлон тэмдэглэсэн нь сонин байгаа биз. Ингэхлээр өндөр өсгийтэй гутал бол шинэ загвар биш, түүнийг дээр үеэс хэрэглэж байсан ажээ. 

	Ашуг манай эриний өмнөх 268 онд Биндусарыг залгамжлан хаан суужээ. Тэрээр нийт Умард ба Төв Энэтхэг хийгээд Дундад Ази хүртэлх нутгийг хамарсан асар том эзэнт улсыг хүлээж авсан байна. Ашуг зүүн өмнөд ба өмнөд Энэтхэгийг эрхэндээ оруулахын тулд хаан суугаад найман жил болсныхоо дараа Калингаг эзлэн авахаар шийджээ. Калинга бол Маханади, Годавари, Кистна голуудын хооронд Энэтхэгийн зүүн эргээр нутаглан байсан улс юм. Калингийн ард түмэн баатарлагаар тулалдаж аймшигт цус урсгасан байлдааны эцэст аргагүй бууж өгчээ. Цус урсгасан тэр дайн Ашугт асар ихийг бодогдуулсан учир түүнээс хойш дайн ба цус урсгах явдлыг үзэн ядах болжээ. Тэр үед Энэтхэгийн өмнөд дэх унжсан жаахан хагас арлаас бусад бүх нутаг түүний мэдэлд орсон байсан ба тэр бяцхан газрыг дорхноо эзлээд авчхаж болох байсан боловч Ашуг тэгэхийг эс хүсжээ. Герберт Ж. Уэллсийн бичсэнээр түүхийн баримтаас үзэхэд ялалт хийсээр байсан боловч байлдааныг үргэлжлүүлэхээс татгалзсан цорын ганц хаан бол Ашуг байжээ. 

	Аз болоход Ашугийн өөрийн нь юу бодож юу хийж байсныг батлах баримт хадгалагдан үлджээ. Түүнээс өөрийн ард түмэн ба хойч үеийнхэндээ хандаж хэлсэн үгийг чулуу, төмөр дээр сийлэн бичсэн зарлигийн олон бичээс одоо хүртэл хадгалагдан буй. Ашугийн тийм зарлигийн бичээс Аллахабадын цайзад байдгийг чи мэднэ шүү дээ. Тийм бичээс манай мужид ч олон бий. 

	Дайны уршгаар цус урсгахад хүрдгийг үзэн ядаж, гэмших болсноо Ашуг тэр зарлигууддаа өгүүлжээ. Хүн биеэ мэдэн хянаж дармын (бурхан багшийн сургаал) тусламжтайгаар хүний сэтгэл зүрхийг эзэмдэх явдал л жинхэнэ ялалт мөн гэж тэр өгүүлжээ. Тэдгээр зарлигаас чамд хэд хэдийг энд сийрүүлэн бичье, тэгвэл энэ нь уншихад сонирхолтой бөгөөд Ашугийг ч чи сайн ойлгож авах болно. 

	«Гэгээн өршөөлт Дээд Эзэнтэн хаан суугаад найман жил болсныхоо дараа Калингаг байлдан дагуулав. Тэндээс зуун тавин мянган хүнийг олзолж, зуун мянган хүнийг алсан ба түүнээс ч олон хүн амь үрэгджээ» гэж нэгэн бичээст өгүүлжээ. 

	«Оройн Дээд Эзэнтэн Калингаг нэгтгэн авсныхаа дараахан (дармын) Буддын Ариун Суртаалыг хичээнгүйлэн сүсэлж элдэвчлэн хамгаалж түүнийг дэлгэрүүлж эхэлсэн билээ. Оройн Дээд Эзэнтэн Калингаг байлдан дагуулаад тийнхүү гэмээ наманчлах болов. Улс орныг шинээр байлдан дагуулах нь заавал цус урсгаж, оршин суугчдыг нь үхэл зоволд учруулан олзлон сөгтгөхөд хүргэдэг болой. Үүнээс болж Оройн Дээд Эзэнтэн машид их харамсан гашуудах болов». 

	Тэр цагаас хойш Ашуг цус урсгах буюу Калингаг байлдан дагуулах үед алсан ба олзлон авсны зууны буюу мянганы нэгийн төдий ч хүнийг алж, олзлох ажил үйлдэхээс бүрмөсөн цээрлэжээ гэж уг бичээст өгүүлсэн байлаа. 

	«Тэр ч байтугай хэн нэгэн хүн түүнийг гомдоон чилээвэл Оройн Дээд Эзэнтэн үлэмж их тэвчээрийг гарган аль болохоор тэсэн өнгөрүүлнэ. Түүний эзэмшилд багтдаг аглаг ойн иргэдийг ч Оройн Дээд Эзэнтэн өгөөмөр сэтгэлийн үүднээс үзэж тэд бүхнийг зүй зохистой аж төрүүлэхийг хичээн байсан ба хэрэв эс тэгвэл Эзэнтэн туйлаас гэмших ажээ. Учир нь Оройн Дээд Эзэнтэн амьд бүхэн айх аюулгүй бие сэтгэлээ мэдэж эрх дураараа амар жимэр амьдраасай гэж хүсдэг байв. Ашуг цааш нь жинхэнэ ялалт бол бурхны Ариун Суртаалын ачаар хүний сэтгэл зүрхийг эзэмдэх явдал мөн хэмээн тайлбарлаад би өөрийн эзэмшил нутагтаа төдийгүй, алс холын хаант улсуудын дотор жинхэнэ тийм ялалт хийгээд байнам гэсэн байлаа. 

	Тэрээр энэхүү зарлигийн бичээстээ нэг бус удаа дурдсан Суртаал гэдэг нь Буддагийн сургаалыг хэлсэн нь тэр байв. Ашуг Буддагийн үзлийг бишрэн дагаж түүнийг дэлгэрүүлэхийн тулд болох бүхнийг хийжээ. Тэгэхдээ тэр албадаж хүчилсэнгүй хүмүүсийг гагцхүү үнэн голоосоо итгүүлэхийг хичээж байжээ. Шашны төлөөлөгчид тэр болгон Ашуг шиг тийм тэвчээртэй байж чадаагүй билээ. Тэд хүмүүсийг өөрсдийн шүтлэгт дагуулахын тулд хүчирхийлэх, айлган сүрдүүлэх, хууран мэхлэх аргыг олонтоо хэрэглэж байв. Түүхэнд шашны мөрдлөг хавчлага, шашны дайн гарч байсан нь цөөнгүй. Бурхан шашны нэрээр өөр бусад шалтгаанаас ч илүү цус урсгасан байж болзошгүй. 

	Тийм учраас шашныг үнэн голоосоо сүслэн дагагч, хүчирхэг эзэнт улсын тэргүүн байсан Энэтхэгийн тэр их хүү хүмүүсийг өөрийн үзэлд итгүүлэхийн тулд яаж хандаж байсныг санаж явбал зохилтой. Ер нь итгэл бишрэл, шашин мэтийн тийм нарийн зүйлийг илд мэсийн хүчээр хүмүүст тулган хүлээлгэх болно гэж бодох шиг тэнэг юм байж болох уу даа. Зарлигууддаа бурхны ивээлт (дэванампри) хэмээн нэрлэгдсэн Ашуг Өрнөдөд, Ази, Европ, Африкийн улсуудад өөрийн элчин төлөөлөгчдийг илгээж байжээ. Тэрээр Цейлон руу төрсөн дүү Махендра, охин дүү Сангамитра нараа илгээж, тэр хоёр нь Гайигаас удган модны мөчир авчирсан гэдэг домог байдгийг чи санаж байгаа биз. Анурадхапурийн сүмд тэр удган мод байсныг бид үзсэн шүү дээ. Тэр модыг бүр эртний тэр мөчрөөс ургуулсан юм гэж ярилцдаг юм. 

	Бурхны шашин (буддизм) Энэтхэгт хурдан дэлгэрсэн байна. Ашуг хаан бурхны ёсыг ерийн нэг хоосон залбирал үйлдэх, элдэв тахилга, ёслол хийх явдал гэж үзээгүй, харин нийгмийг дээдлэн хөгжүүлэх сайн үйлдэл гэж үзэж байсан ба тэгээд ч орон даяар нийтийн цэцэглэлт саад, эмнэлэг, худаг, зам тэргүүтэн баригдаж байжээ. Эмэгтэйчүүдэд боловсрол олгох талаар тусгай арга хэмжээ авч явуулж байв. Умардад Пешаварын ойролцоо Такшашила буюу Таксила, одоо англичууд товчлон Маттра гэж бичдэг болсон Матхура, Төв Энэтхэгийн Уджайн, Бихарт Патнын ойролцоо байдаг Наландагийн их сургуулийн дөрвөн том хотод зөвхөн Энэтхэгээр барахгүй Хятадаас эхлээд Өрнөд Азийн алс холын орнуудаас оюутнууд олноор ирж суралцах болсон байна. Тэдгээр оюутнууд орон нутагтаа Буддагийн суртаалын тухай мэдээ хүргэж очдог байжээ. Орон даяар том том сүм хийд баригдах болж түүнийг вихар хэмээн нэрлэх болсон байна. Паталипутра буюу Платнын эргэн тойрон тийм сүм маш олон баригдсан учир уг мужийг бүхэлд нь Вихар буюу одоогийн нэрээр нь Бихар гэдэг болсон байж таарна. 

	Гэвч тэдгээр сүм хийд төдхөн бясалган бодож, номлол сургаал айлдах чадвараа алдаж хүмүүс ердийн нэг тогтсон журмын дагуу мөргөлийн элдэв ёслол үйлдэх газар болон хувирсан байна. 

	Ашуг хаан амьтны амийг хүртэл нигүүлсэн үзэж байжээ. Тэрээр зориуд амьтдад зориулсан эмнэлгийн газар байгуулж, амьтнаар тахил өргөх, өргөл барьц хийхийг болиулсан байна. Тийнхүү Ашуг хаан аль ч талаар манай үеэс түрүүлсэн байв. Харамсалтай нь амьтнаар тахил өргөх явдал ямар нэгэн хэмжээгээр одоо ч байсаар байгаа бөгөөд түүнийг шүтлэгийн нэг үндсэн журам хэмээн үзэж байна. Бас малыг эмчлэх талаар төдийлөн анхаарал тавихгүй байгаа юм. 

	Ашуг хааны үлгэр дуурайл болон буддизм дэлгэрснээр цагаан хоол идэх ёс бий болжээ. Түүнээс өмнө энэтхэгт язгууртан хийгээд бярманууд ихэвчлэн мах идэж, дарс болон бусад архины төрлийн ундаа хэрэглэж байжээ. Мах идэх, дарс хэрэглэх явдал маш багассан байна. 

	Тийнхүү гучин найман жилийн турш Ашуг хааны баримталж ирсэн журам нийгмийн сайн сайхан ёсыг тайван замаар хангах бололцоотой бүхнийг хийсэн юм. Тэрээр нийгмийн өмнө хүлээсэн үүргийг биелүүлэхэд хэзээд бэлэн байдаг байлаа. «Намайг хоолоо идэж ч суу, эмэгтэйчүүдийн дунд ч бай, унтлагынхаа өрөөнд буюу албан өргөөндөө ч бай, жууз тэргэндээ буюу ордныхоо цэцэрлэгт ч явж бай ялгаагүй хаана ч байсан, хэзээ боловч ард олны ажил үйлдлийн талаар манай зохих албаны хүмүүс надад байнга мэдэгдэж байвал зохино» гэж тэр хэлдэг байжээ. Хэрэв ямар нэгэн яршиг төвөгтэй асуудал гарвал «ямар ч мөчид, ямар ч газарт байсан» надад тэр даруйд нь илтгэж байх ёстой» гэж тэр хэлдэг байсан ба учир нь «тэр нийтийн сайн сайхны төлөө ажиллах ёстой ажээ». 

	Ашуг хаан манай эриний өмнөх 226 онд нас эцэслэжээ. Нас барахынхаа өмнөхөн тэр буддын санваартан болсон байна. 

	Маурьягийн үеийн эртний зүйлийн үлдэгдэл тун бага үлдсэн юм. Харин одоо хүртэл олж нээгээд байгаа зүйлс бол хэрэг дээрээ аричуудын соёл иргэншлийн нэн эртний үеийн дурсгалууд болж байгаа бөгөөд бид үүнд Мохенжо˗Дарогоос олдсон зүйлийг оруулаагүй байна. Бенаресын ойролцоо байдаг Сарнатхед арслангуудаар чимэглэсэн Ашуг хааны олон сайхан багана байдгийг чи үзэж болох юм. 

	Ашуг хааны нийслэл болж байсан агуу их Паталипутра хотоос юу ч үлдсэнгүй. Нэг мянга таван зуу гаруй жилийн өмнө буюу Ашугаас зургаан зуун жилийн дараа хятадын жуулчин Фа Сянь тэр хотод очиж байжээ. Тэр үед уг хот баян, сайхан хот байсан ажээ. Гэвч Фа Сяны очиж байх үед Ашуг хааны чулуун ордноос зөвхөн эвдэрхий нуранги л үлдсэн байжээ. Гэвч тэрхүү үлдэгдэл нь хүртэл Фа Сянд гүн их сэтгэгдэл төрүүлсэн учир тэрээр аяллынхаа тухай номд хүний гараар боссон гэхэд үнэмшимгүй ордон байв хэмээн бичсэн байлаа. 

	Асар том тэр чулуун ордон ул мөргүй алга болсон байхад харин Ашугийн тухай домог дурсгал Ази тив даяар тасрахгүй дамжсаар ирсэн ба түүний зарлигийн бичээсийг бид бүхэн уншиж бишрэн магтсаар байгаа билээ. Ашугийн гэрээслэлээс бид олон зүйлийг сурч болно. За миний захидал бүр сунжирч орхилоо, чамайг лав ядраана байх. Захидлынхаа эцэст би Ашугийн зарлигийн бичгээс нэгэн жижиг эшлэл авъя:

	«Бүх сект (шашны буюу иргэний ямар цэгэн бүлэглэл) ямар нэгэн шалтгаанаар зүй ёсны хүндэтгэл хүлээн байдаг. Үүний нэгэн адил хүн өөрийн сектийг өргөмжлөхийн зэрэгцээгээр бас бусад хүмүүсийн сектэд туслан байдаг билээ». 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

	Цаасны хэмжээ 84x108 1/32 

